REZIME RADA

Komunalna preduzeća, s obzirom na svoj specifični položaj na tržištu, se posebno susreću sa problemima ocjenjivanja efiksnosti i efektivnosti poslovanja, posebno u kontekstu strategija i strateškog planiranja. Specifičnost njihovog tržišnog položaja se ogleda u činjenici da je njihovo djelovanje ograničeno na određeni geografski segment bez mogućnosti širenja poslovanja, te da u određenoj mjeri imaju monopolski položaj koji značajno determiniše njihovu sposobnost i motivisanost za iznalaženjem načina unaprijeđenja poslovne efikasnoti. 

Stoga se pojavljuje potreba istraživanja modela strateškog upravljanja koji će generisati efektivnosti i efikasnosti poslovnih operacija, a koji će istovremeno biti prilagođen specifičnostima poslovanja preduzeća iz komunalne oblasti. U tom smislu, neophodno je obuhvatiti kriterije koji odslikavaju specifičnosti tržišta na kojem djeluju komunalna preduzeća, načine upravljanja komunalnim uslugama, korisnike ovih usluga, ulogu lokalne zajednice i druge kriterije koji determinišu poslovnu izvrsnost komunalnih preduzeća. 

Iskustva razvijenih zemalja pokazuju da upravo ovakav pristup upravljanju komunalnim preduzećima omogućuje primjena CAF metodologije (Common Assement Framework), koju je razvila Evropska Unija u cilju ocjenjivanja efektivnosti i efikasnosti poslovanja organizacija u javnom sektoru. Specifičnosti CAF metodologije sadržane su u analizi strateških performasi poslovanja na osnovu dvije grupe kriterija: faktori poslovanja (sa kriterijima: liderstvo, strategija i planiranje, zaposleni, partnerstvo i resursi, te poslovni procesi) i rezultati poslovanja (rezultati u vezi sa korisnicima, zaposlenim, širom društvenom zajednicom i rezultate ključnih performansi organizacije kao cjeline). 

U savremenim uslovima poslovanja javnog sektora CAF model se pokazao kao vrlo značajan upravljački instrumentarij, koji je na svojevrstan način postao standard upravljanja kako javnim institucijama, tako i preduzećima koja su zadužena za pružanje javnih usluga, posebno u komunalnom sektoru u EU. Nažalost, naša poslovna praksa u sporadičnim/izolovanim slučajevima poznaje ovu problematiku, planira, organizira i ocjenjuje efikasnost svog rada prema principima CAF modela. U predmetnom magistarskom radu je data sveobuhvatna analiza opravdanosti primjene CAF modela u komunalnim preduzećima u BiH. Jasno je istaknuta razlika u nivou uspješnosti poslovnih performansi preduzeća koji koriste CAF model u odnosu na preduzeća koja ne primjenjuju ovu metodologiju upravljanja. 

